
Utanfor styret har Asle Hindenes vore rekneskapsførar, Kristen Risnes revisor og Olav Steinar Namtvedt, Haldis Lillian Dyrnes og Tore Svendsen i valnemnda.

Jan Nordø

Kapittel 3:

OVERSIKT OVER MEDLEMER I LOKALLAGET

01.01.2010:
102 medlemer
01.01.2011:
101 medlemer

01.01.2012:
106 medlemer 

01.01.2013:
106 medlemer
01.01.2014:
103 medlemer
01.01.2015:    140 medlemer (inkl. Masfjorden)

01.01.2016:    144 medlemer 
01.01.2017:    149 medlemer
01.01.2018:    142 medlemer

20.02.2019:    154 medlemer

01.01.2020:    177 medlemer

11.02.2021:    187 medlemer

26.01.2022:    189 medlemer
09.02.2023:    203 medlemer

14.02.2024:    231 medlemer

03.02.2025:    260 medlemer

10.02.2026:    249 medlemer

Kapittel 4:
OVERSIKT OVER ARBEIDET I STYRET
1.  TALET PÅ STYREMØTE

Styret har i perioden 07.03.25 – 05.03.26 hatt 6 styremøte der vi har handsama 51 saker.
2.  SAKER STYRET HAR HANDSAMA

A.  Styret har m.a. handsama 
· Konstituering
· Ny 420 kV kraftleidning gjennom Nordhordland

· Ulovlege tiltak i Heiane i Austrheim

· Kjernekraft i Austrheim

· Rydding av sitkagran på Børilden

· Deponering av hestemøk på Meland

· Anadromt vandringshinder på Dalsgrend

· Stortingsvalmøte med Hordalandsbenken om energi i Knarvik

· Detaljregulering for Grunnevågsdalen i Masfjorden

· Flytting og utviding av fiskeoppdrett på Toska N

· Landbruksvegar

· Den tredje forsyningslina og kraftbehovet i regionen

· Miljøtilstanden i Radsundet

· Manglande attvinning av vindaugsglas

· Datalagringssenter på Matre

· Utviding av Fedjemyrane landskapsvernområde

· Høyring av forbod mot nedbygging av myr 

· Biosfæredagen i Knarvik

· Fedjeubåten må hevast

· Høyring av kommuneplanen sin arealdel for Alver

· Høyring av kommuneplanen sin samfunnsdel for Masfjorden

· Utbyggingsplanar for næringsområde på Eikanger og Eidsnes

· Biblioteksmøte i Knarvik om å forhindra naturtap i arealplanlegginga

· Søknad om landbruksveg i Øksnesmarka

· Korleis stansa og reversera naturtapet i Nordhordland
· Tilbod om naturkartlegging

· Innspel på kandidatar til fylkesstyret i Naturvernforbundet Hordaland

· Høyring av utlegging av areal til akvakultur ved Innarsøyane i Fedje

· Årsmøtet 2026

· Innspel til Sabima om naturkartlegging

· Lyngbrenning på Rapeneset

· Istandsetting av gamal sag i Hoplandsmarka til sjøretta friluftsliv

B.  Meir om einskildsaker
Ny 420 kV kraftline gjennom Nordhordland

Etter brei mobilisering med folkemøte og fakkeltog og utstrekt lobbyverksemd frå Naturvernforbundet, Bergen Turlag og Forum for natur og friluftsliv, fekk vi i 2025 gjennomslag hos NVE for utgreiing av ei tredje forsyningslinje frå Samanger til Kollsnes som ikkje går i ein hestesko gjennom Nordhordland, men meir direkte gjennom Bergen med gjenbruk av traséar.
Både Alver, Osterøy, Vaksdal, Askøy og fylkesutvalet vedtok alle samrøystes å be om konsekvensutgreiing av 6.1-alternativet vårt.  Nordhordlandskommunane har dessutan rådd frå vidare utgreiing av alternativ 1 og 4 gjennom Nordhordland, medan fylket meiner alternativa har stort konfliktpotensiale.  Det same meiner Statsforvaltaren.  Eit fleirtal i Bergen bystyre har dessutan vedteke noko som liknar konklusjonen i høyringssvaret vårt.  Det lyder:

På grunn av svært høgt konfliktnivå krev Naturvernforbundet Nordhordland at  Statnett sine alt. 1 og 4 gjennom Nordhordland vert forkasta.

For å sikra forsyningstryggleiken i Bergensregionen inkl. Nordhordland går Naturvernforbundet Nordhordland i staden inn for full og rask spenningsoppgradering av sentralnettet i tiltaksområdet.  Dette er det primære standpunktet vårt.

Subsidiært bed vi om konsekvensutgreiing av gjenbruksalternativet 6.1 frå Samnanger til Bergen og vidare med sjøkabel frå Eidsvåg via Merkesvik på Askøy til Kollsnes i Øygarden.
Lobbyarbeidet vårt førde til gjennomslag.  4. april 2025 sende NVE brev til Statnett med krav om utgreiing av også det sørlege alternativet gjennom Bergen, men over Askøy i staden for gjennom Herdlefjorden slik vi har ønskt.  Kravet må likevel karakteriserast som ein siger sidan NVE følgjer vårt prinsipp om gjenbruk av eksisterande kraftlinetraséar frå Samnanger til Byforden.
Alternativet kjem sannsynlegvis på høyring før sommaren med påfølgjande folkemøte i dei kommunane som vert påverka, dvs. Samanger, Bergen og Askøy.

For å leggja press på Hordalandsbenken før stortingsvalet arrangerte vi saman med Motvind 25. august debattmøte i Knarvik med den tredje forsyningslinja, vindkraft og kjernekraft som hovudtema.  Møtet på barneskulen samla om lag 100 tilhøyrarar.  Alle partia på Stortinget var representerte med sine kandidatar. 
Under utspørringa om den tredje forsyningslinja, fekk politikarpanelet følgjande spørsmål: 

Fem kommuner, fylkeskommunen, aksjoner og organisasjoner har støttet naturvernorganisasjonene sitt krav om å få utredet og meldt en tredje forsyningslinje med gjenbruk av eksisterende traséer fra Samnanger via Bergen og videre i sjøkabel  til Askøy.  Et slikt alternativ vil føre til 95 % fellesføring, mot 12 % fellesføring for Statnett sin berømte «hestesko» gjennom Nordhordland.

Som følge av presset har NVE krevd at Statnett utreder og melder et gjenbruksalternativ som i stor grad følger naturvernorganisasjonene forslag fra Samnanger til Eidsvåg, men videre via Byfjorden og over Askøy.  

Vil du og partiet ditt arbeide for at naturvernorganisasjonene sitt gjenbruksalternativ med fellesføring blir realisert?  Vil du og partiet ditt bidra til å få skrinlagt «hesteskoen» gjennom urørt natur i Nordhordland?
Samstemde politikarar frå høgre til venstre svara vilkårslaust «ja» på begge spørsmåla.  Det gjev eit godt utgangspunkt for den vidare kampen ikkje berre lokalt, men også i forhold til regjeringa og Stortinget. 

Kjernekraft

17. mars 2025 inviterte Samlingslista i Austrheim, Austrheim kommune og Naturvernforbundet Nordhordland til folkemøte om kjernekraft i Austrheim.  Møtet var godt besøkt med om lag 100 frammøtte.  Både NRK Hordaland med Vestlandsrevyen, BT og lokalavisene var til stades.  Kjerneforskar Brit Salbu, Jonny Hesthammer frå Norsk Kjernekraft og Tom Skauge og Thorbjørn Kaland frå Naturvernforbundet Hordaland og ordførar Morten Sognnes hadde innlegg.  Leiar for Samlingslista, Ole Moen, var møteleiar.  Det vart opna for spørsmål frå salen.  Møtet vart avslutta med paneldebatt der innleiarane og representantar for dei politiske grupperingane i Austrheim deltok.  

Om møtet var representativt, viste det at innbyggjarane i Austrheim jamt over er positive til å utgreia kjernekraft i Austrheim.  Kommunestyret vedtok 10. april aksjonæravtale med Norsk Kjernekraft.  Vedtaket var samrøystes.
På styremøte 22.05.25 gjorde vi følgjande vedtak:

1.  Vi er svært kritiske til kjernekraft i Austrheim. 
2.  Vi er positive til utgreiing av kjernekraft nasjonalt, men anlegg bør plasserast der behovet 
    er størst, per i dag på Austlandet. 

Rydding og skjøtsel av kystlynghei 

I januar 2025 søkte vi MD ved Statsforvaltaren om kr 200 000 til vidareføring av prosjektet Rydd ein holme.  Frå før har vi rydda Lerøyna for sitkagran før vi dei siste åra har samarbeidd med to grunneigarar og sauebønder i Øksneset om rydding og brenning av den delen av Øksnesmarka som grensar inn til det planlagde næringsområdet.  Prosjektet blei med godt resultat avslutta rundt nyåret 2025 med mål om vidareføring andre stader i Austrheim.  Børilden har peikt seg ut.  Øya er delvis grodd til med sitkagran, spreidd og i klynger, men har også store område med open kystlynghei som gjennom skjøtsel og beiting vert halde ved like. Det er difor viktig å fjerna den sitkagrana som står att.  Noko kan gjerast gjennom dugnad, men det er òg behov for entrepenørhjelp.
21.03.25 fekk vi tildelt kr 100 000 frå Statsforvaltaren til tiltaket på Børilden.  
Under leiing av Ådne Utkilen og Ailin Salbu i styret, blei det våren 2025 gjennomført to dugnader, den første 29. mars saman med ungdomsklubben i Austrheim, den andre 3. april med brei deltaking og assistanse frå klassar  frå Austrheim vidaregåande skule (AVS), Statsforvaltaren, Eikeland trefelling, landskapsentrepenør Tormod Magnesen frå Øygarden og folk frå Naturvernforbundet.  På dei to dugnadene blei mange tre fjerna og mykje skogsavfall brent.  
Prosjektet har halde fram hausten 2025 med dugnader 27. september og 24. og 25. oktober, delvis saman med ungdomsklubben, elevar frå AVS og Olav Overvoll frå Statsforvaltaren.  Gjennom Naturrestaurering AS har Tormod Magnesen vore innleigd for å leia arbeidet.  Eit stort område rundt hyttene på sørvestsida av øya er no rydda og brent, og mange tre er ringbarka.
19. og 20. januar 2026 vart ryddinga vidareført på Tangen med felling av velvaksen sitkagran og brenning av skogsavfall.  Vi har samstundes søkt MD og Statsforvaltaren om nye kr 200 000 til ryddinga.  Målet er på sikt å få heile Børilden reinska for sitkagran og på den måten bidra til restaurering av kystlynghei og naturbeitemark til nytte for villsau og andre utmarksbeitarar og styrka det biologiske mangfaldet i heia.
Landbruksvegar

Følgjande landbruksvegutbyggingar har dei to siste åra vore styrehandsama:

· Ulovlege landbruksvegar i Heiane i Austrheim

· Ulovleg landbruksveg på Isdal i Alver

· Sannsynleg ulovleg landbruksveg på Hauge i Alver

· Søknad om landbruksveg på Eikanger i Alver

I tillegg har vi fått bekymringsmeldingar om det som kan vera ulovlege tiltak på Håland i Alver, i Meland og i Stussdalen i Alver.  Alle sakene er relatert til det felles landbrukskontoret for Alver og Austrheim.

På styremøtet 10.09.25 diskuterte vi:  Er det ikkje på tide at søknader om landbruksvegar kjem til politisk handsaming og ikkje berre blir avgjort administrativt av landbrukskontoret?  Og bør vi ikkje få status om fast høyringspart i slike saker?  Det var semje om å ta spørsmåla opp med kommunane.

I ettertid har det dukka opp to nye landbruksvegsaker av alvorleg karakter, den eine på Hilland i Alver, den andre som framhald av Odd Haugen AS sine utbyggingsplanar i Heiane og Øksnesmarka.  I begge sakene vert landbruksvegane brukt nærast som brekkstong for å gjennomføra heilt andre tiltak enn landbruk, nemleg «kystlandsby» på Radtangen òg, kan det sjå ut som, planar om vidareføring av «landbruksvegen» inn i det planlagde næringsområdet i Øksnesmarka for eit gigantisk masseuttak av stein.  Attpåtil ligg det inne eit biogassanlegg som ikkje er søkt om, men som vert gjeve som grunngjeving for at «landbruksvegen» i Øksnesmarka er naudsynt.

Tiltaket på Hilland er starta opp utan godkjend avkøyrsle frå offentleg veg og med alt for bratt stigning i høve norma i landbruksforskrifta for traktorveg (15-20 %).  Tiltaket vil føra til brutale inngrep i eit LNF-område med landskapsverdiar knytte til Hillandsvatnet og elva derfrå og kystfuruskog.  Det går dessutan fleire turstiar gjennom området.

I Øksnesmarka har Odd Haugen AS etter klage frå styret og breitt oppslag i BT møtt veggen i Heiane og for planen om å byggja landbruksveg derfrå ut til det planlagde fjøset og biogassanlegget i Øksnesmarka.  Det kan vi særleg takka hubroen for, men også grunneigarar på Rebnor som ikkje vil selja eller inngå avtale om naudsynt areal til vegbygginga.  No prøver Haugen seg frå nordvestsida, dvs. frå Øksnes med søknad etter landbruksvegforskrifta.  Også dette tiltaket vil føra til brutale inngrep i eit LNF-område tilrettelagd med turstiar, gapahuk og «100-metersskog» og nasjonale naturverdiar knytte til kystlynghei og sterkt trua artar som hubro, svartstrupe og sommarfuglen breibandpraktviklar.

Vi har varsla Alver kommune om det ulovlege tiltaket på Hilland og blei av Miljø og tilsyn invitert på synfaring av vegen tysdag 21. oktober.  Med på tilsynet var lokalavisa Strilen, varslaren Viljar Isdal og tiltakshavar Arkiton AS.  Før jul kravde Alver kommune full stans i tiltaket med varsel om tvangsmulkt og krav om søknad etter plan- og bygningslova.  Vi har dessutan bedd kommunen om å melda tiltakshavar til politiet.
Når det gjeld tiltaket på Øksnes og i Øksnesmarka, har leiaren teke kontakt med Statsforvaltaren, som har fått søknaden om landbruksveg til høyring.  Dei er samde med oss i at tiltaket ikkje er eit tiltak etter landbruksvegforskrifta, men at det må vurderast strengare etter plan- og bygningslova.  Saka er send tilbake til kommunen for at planavdelinga og ikkje landbrukskontoret skal vurdera søknaden.  Gjennom brev til kommunen har også Dyrnes, Rebnor og Øksnes grendalag stilt spørsmål ved tiltaket.
Odd Haugen AS har førebels fått denne tilbakemeldinga frå kommunen:
Sidan Statsforvaltaren så klårt konkluderer med at kommunen må handsame søknaden etter plan- og bygningslova, vil kommunen stille krav om dette. Kommunen ber deg difor fremje søknad etter plan- og bygningslova.   
KPA Alver

Styret gav i november 2025 innspel til kommuneplanen sin arealdel for Alver, 1. gongs høyring, her attgjeve i kortform.
Generelle merknader:

· Omsynet til natur og klima må vera overordna alle andre tema.

· Utviding av det marine verneområdet i Lurefjorden.

· Dei nordvestgåande vassdraga langs Osterfjorden bør vernast mot utbygging.

· Desentralisert utbygging med ivaretaking av grøntareal og landbruksjord nær sentra.

· Nasjonalpark i Masfjordfjella.

· Omfattande planvask med tilbakeføring til LNF er eit svært positivt tiltak i planen.

· Forbodet mot bygging i strandsona må skjerpast inn.
· Fortetting av eksisterande industriområde må ha prioritet framfor nye utleggingar.
· Det må stillast strengare krav til massehandtering.

Konkrete arealinnspel:

· Nye næringsareal på Eidnes, Eikanger og Lindås bør ut av planen.

· LNF-området på Radtangen bør vidareførast i planen.

· Nye og ikkje utbygde hytteområde bør ut av planen.

· Utviding av Manger senter må ikkje gå på kostnad av viktig jordbruksareal.

· Kommunemarka i Alversund bør ikkje byggjast ut.

· Nasjonalpark og grøn korridor mot Stølsheimen er viktig naturverntiltak.
Akvakultur

Tilstanden for oppdrettsfisk i Nordhordland er kritisk med store påslag av lakselus, høg dødelegheit og sjukdomar som gjelleinfeksjon og ILA.  Dette har m.a. ført til meir avlusing og utslakting av fisk som delvis ulovleg har gått til konsum.  Fiskevelferda er svært dårleg. Det har resultert i raudt trafikklys, dvs. krav om redusera produksjonskapasiteten med 6 % i produksjonsområdet.
Likevel blir produksjonskapasiteten pressa oppover.  I oktober 2024 gjekk styret imot Blom Fiskeoppdrett AS sin søknad om oppdrett av maksimalt 3900 tonn laksefisk ved Senoksen i Austrheim.  I høyringsuttalen skriv vi m.a.:

Først og fremst manglar søknaden ei utfyllande vurdering av konsekvensar for vill laksefisk og har knapt vurdert risiko for smitteoverføring til naboanlegg.  Heller ikkje er konsekvensane for sårbare tareskogar og fare for oppsamling av organisk materiale i den ujamne botntopografien med m.a. skjelsand vurdert tilfredsstillande.  Dette kan vera viktige oppvekstområde for fisk og sjødyr. Organisk oppsamling kan få alvorlege konsekvensar for det biologiske mangfaldet ved Senoksen slik det har fått ved Allersholmen og sannsynlegvis Bøøy.  Det ingen grunn til å flytta problemet til Senoksen.
I juni 2025 avslo Vestland fylkeskommune søknaden med referanse til Mattilsynet si bekymring  for auka smittepress og fiskevelferd.  Sjølv om avgjersla er påklaga, må avslaget karakteriserast som ein viktig siger i ei sak der vi har mott stor lokalpolitisk motstand, først og fremst grunngjeve med mindre inntekter frå Havbruksfondet.
Med mykje den same grunngjevinga som for Senoksen, har vi i 2025 gått i mot utviding av oppdrett på Toska N og utlegging av nytt areal til akvakultur mellom Fedje og Holmengrå, nærare bestemt Innersøyane.  Innersøyane har dessutan viktige korallførekomstar og sjøfuglreservat som kjem i konflikt med oppdrett.
På Toska N har protesten vår ikkje ført fram, men når det gjeld Innersøyane, har Statsforvaltaren kome med motsegn som støttar opp under argumentasjonen vår.

Naturens stemme

Naturvernforbundet Nordhordland har etter søknad til Naturvernforbundet Hordaland fått tildelt kr 50 000 frå prosjektet «Naturens stemme».  Pengane skal gå til ei møterekkje der vi fokuserer på problemstillinga «Korleis stansa og reversera naturtapet i Nordhordland».

Det første møtet torsdag 13. november med tema arealplanlegginga i kommunane var bra besøkt med litt over 30 tilhøyrarar på biblioteket i Knarvik.  Det opne årsmøtet 5. mars følgjer opp med tema «Strategiar for bekjemping av sitkagran og attgroing av kystlynghei» med innlegg frå forskar Siri Veland frå NORCE, Statsforvaltaren, Austrheim kommune, Lygheisenteret, Naturvernforbundet og sauebønder.  Eit tredje møte er under planlegging i mai med utfordringa knytte til sjøområda.

Parallelt har vi av Naturvernforbundet Hordaland blitt invitert til å spela inn naturområde i Nordhordland som vi ønsker å få nærare kartlagt for naturtypar og artar.  Biofokus vil evt. stå for kartlegginga i 2026, medan Sabima har vist interesse for eit tilsvarande prosjekt i 2027.

Styret har i prioritert rekkjefølgje spela inn Børilden (kystlynghei) og sjøområdet rundt (sjøbotn), Øksnesmarka (myr), Rapeneset på Radøy (kystlynghei), Havet på Radøy (myr), Uttoska på Radøy (kystlynghei), Vabøneset ved Lindås (skog og myr) og Eiterdalen i overgangen til Stølsheimen (forslag om landskapsvernområde).  Også Storavatnet på Holsnøy er spelt inn.
